
Mae'r adroddiad hwn yn disgrifio canfyddiadau Peilot Cydweithrediad Proffesiynol Optometreg a noddwyd gan y Rhaglen Strategol Gofal Sylfaenol.  Mae'n cynnwys cyfrif personol o safbwynt Arweinydd Cydweithrediad Proffesiynol Optometreg ar gyfer y peilot ac mae'n cynnwys y llwyddiannau a gyflawnwyd a'r heriau a wynebwyd yn ystod cyfnod y peilot. 
[bookmark: _Toc134731450]Cefndir

Sefydlwyd y rhaglen Datblygu Clwstwr Carlam (DCC) yn 2021 i fwrw ymlaen â chanfyddiadau arolwg clwstwr a gynhaliwyd ym mis Rhagfyr 2020. Fe'i cynlluniwyd i gryfhau ymgysylltu clinigol a chymunedol yn y trefniadau cynllunio a chyflawni trwy gyfres o fecanweithiau a gwelliannau seilwaith. Ei nod oedd cyflymu'r gwaith o weithredu prosiectau lleol llwyddiannus yn ehangach i ddiwallu anghenion a  lles poblogaeth y clwstwr. Cyflwynodd y rhaglen gydweithrediadau proffesiynol  i ehangu a chryfhau ymgysylltiad clinigol ac i gynyddu dylanwad y gymuned ar y Byrddau Partneriaeth Rhanbarthol.

Yn ystod blwyddyn bontio gweithredu rhaglen DCC, rhoddwyd cyllid o £14,560 i Optometreg Cymru o'r Rhaglen Strategol Gofal Sylfaenol i gefnogi cynllun peilot i brofi cysyniad Cydweithrediad Proffesiynol Optometreg. Byddai’r cyllid yn ad-dalu locwm y tu allan i’r practis i ryddhau optometrydd i weithio fel Arweinydd Cydweithrediad Proffesiynol Optometreg am 1 diwrnod yr wythnos mewn un ardal glwstwr.  
	
Byddai amseriad y peilot hefyd yn ategu amserlenni ystyried cynnwys gweithio’n gydweithredol wrth ddiwygio'r contract optometreg cenedlaethol yn ystod 2022 a 2023.

Nodwyd yr ardal beilot gan Optometreg Cymru (OC) a wnaeth hefyd arwain y gwaith o recriwtio’r Arweinydd Cydweithrediad Proffesiynol Optometreg. Darparwyd cymorth ysgafn pan oedd angen gan Is-adran Gofal Sylfaenol, Iechyd Cyhoeddus Cymru a Chymrawd Clinigol Optometreg sy'n gweithio yn Addysg a Gwella Iechyd Cymru (AaGIC).  Roedd hyn yn cynnwys datblygu disgrifiad swydd (wedi'i gynnwys isod) a mewnbwn i'r broses recriwtio.   




Roedd Cynghorydd Optometreg y bwrdd iechyd a'r Rheolwr Cymorth Datblygu Clwstwr hefyd yn ymwneud yn agos â chynorthwyo'r peilot ar lefel leol. 

Y peilot

Cafodd y peilot ei gynllunio a chafodd ei gynnal am gyfnod o 12 mis rhwng 1 Ebrill 2022 a 31 Mawrth 2023.

Yr ardal beilot a ddewiswyd gan Optometreg Cymru oedd Clwstwr Taf Elái Bwrdd Iechyd Prifysgol Cwm Taf Morgannwg (BIPCTM).

[bookmark: _Toc134731452]Er ei fod wedi'i gynllunio i recriwtio un optometrydd i swydd Arweinydd Cydweithrediad Proffesiynol Optometreg, wrth recriwtio, penodwyd dau optometrydd i arwain y peilot. Byddai un yn Arweinydd Cydweithrediad Proffesiynol Optometreg a'r ail yn cysgodi ac yn rhoi gwytnwch i'r peilot. Yn ystod y peilot, camodd yr Arweinydd Cydweithrediad Proffesiynol Optometreg a benodwyd yn wreiddiol i lawr gan alluogi'r optometrydd arall i ymgymryd â'r rôl yn llawn heb unrhyw ymyrraeth nac oedi. 

Yn ystod blwyddyn y peilot rhoddwyd adroddiadau chwarterol ar y prif bwyntiau i Is-adran Gofal Sylfaenol, Iechyd Cyhoeddus Cymru. 

Sicrhau cyllid ar gyfer lampau slit a thonometrau cludadwy i alluogi ein poblogaeth leol i gael eu cynorthwyo gan gynllun Gwasanaeth Gofal Llygaid Brys yn y Cartref y bwrdd iechyd
Datblygu llwybr atgyfeirio uniongyrchol gan ymarferwyr golwg gwan sydd wedi nodi claf sydd mewn perygl o syrthio i'r tîm nyrsio eiddilwch lleol, gan leihau'r baich ar feddygon teulu lleol a gwneud y system yn fwy syml i gleifion
Gwella perthnasoedd ac atgyfeirio rhwng optometreg gofal sylfaenol a meddygfeydd
Gwella perthnasoedd, yn ogystal â gorchmynion wedi'u llofnodi ac atgyfeiriadau i’r Cynllun Anhwylderau Cyffredin o optometreg i fferylliaeth
Gwell cyfeirio ar gyfer cleifion diabetes math 2 sydd newydd gael diagnosis, a bydd cyfeirio ar gyfer cleifion sydd eisiau rhoi'r gorau i smygu yn cael ei wella’n fuan. 
Datblygu SEO / Pecyn Gwybodaeth Optometrydd Locwm ar gyfer Clwstwr Taf Elái [wedi'i gynnwys isod]


[bookmark: _Toc134731455]Heriau

Fel grŵp, sefydlu’r hyn y gellir ei gyflawni ar lefel clwstwr, a chadw'r sgwrs ar y trywydd iawn
Gan fod y trafodaethau i ddiwygio’r contract optometreg newydd yn parhau, mae rhywfaint o ansicrwydd ynghylch beth fydd yn dod o dan y contract newydd, a pheth petruso o ran cytuno ar hyfforddiant mewn meysydd penodol gan fod pryderon y bydd y gwaith hwn yn cael ei ddyblygu
Dim cymorth ysgrifenyddol ar gyfer cyfarfodydd cydweithredol, a dim cymorth o ran llogi lleoliadau

Isod ceir cyfrif personol, wedi'i ysgrifennu yn ei geiriau ei hun, gan Danielle Price, Arweinydd Cydweithrediad Proffesiynol Optometreg, am y rhan fwyaf o'r cyfnod peilot. 

[bookmark: _Toc134731457]Recriwtio

Ym mis Ionawr 2022, dechreuodd Optometreg Cymru recriwtio optometrydd neu optegydd cyflenwi i ddod yn Arweinydd Cydweithrediad Proffesiynol Optometreg ar gyfer peilot profi cysyniad ynghylch sut byddai arweinydd cydweithrediad optometreg yn cyd-fynd â gwaith clwstwr, ar gyfer clwstwr ym Mwrdd Iechyd Prifysgol Cwm Taf Morgannwg. Byddai’r swydd yn parhau am flwyddyn (Ebrill 2022-Mawrth 2023), a'r ymgeisydd llwyddiannus oedd Ian Jones, ddaeth yn arweinydd Cydweithrediad Proffesiynol Optometreg ar gyfer clwstwr Taf Elái. 

Cefais gyfle i gysgodi Ian, oedd â chyfoeth o brofiad ar ôl mynychu cyfarfodydd clwstwr yn y gorffennol yn ei rôl fel cynrychiolydd y Pwyllgor Optometreg Rhanbarthol (CORh). 

[bookmark: _Toc134731458]Cyfarfodydd clwstwr 

[bookmark: _Int_rVqZBKYn]Roedd y cyfarfod clwstwr cyntaf ar 8 Mawrth 2022, ac nid oedd y cyfarfod cydweithredol cyntaf tan 21 Mawrth 2022. Roedd cyfarfod y clwstwr yn gyfle da i gyflwyno ein hunain a'n rôl, er bod rheolwr datblygu'r clwstwr a'r arweinydd clwstwr wedi cwrdd ag Ian mewn cyfarfodydd blaenorol. Roedd llawer o feddygon teulu yn y cyfarfod hwn, yn ogystal â rheolwr practis oedd yn bresennol o bob practis, oedd braidd yn frawychus, ond cawsom groeso mawr. Yn y cyfarfod hwn roeddem yn gallu sicrhau cyllid ar gyfer lampau slit a thonometrau cyswllt cludadwy ar gyfer y practisau yn ein clwstwr oedd wedi mynegi diddordeb yn darparu Gwasanaeth Gofal Llygaid Brys yn y Cartref (GGLlBC). Roedd y cyllid hwn yn galluogi 2 bractis yn ein clwstwr i gymryd rhan yn y cynllun hwn gan y Bwrdd Iechyd, sy'n sicrhau, os oes gan glaf sy'n gaeth i'r tŷ broblem llygaid frys, eu bod yn cael eu gweld yn eu cartref eu hunain o fewn 48 awr o’u hatgyfeirio. Roedd diweddariad hefyd gan beilot arall oedd yn cael ei gynnal yn Taf Elái - y nyrsys eiddilwch. Fe wnaethant ddiweddaru'r clwstwr ar eu rôl a pha mor llwyddiannus yr oedd y gwasanaeth yn dod, ac roeddwn yn gallu gofyn a fyddai eu gwasanaeth yn gallu cynorthwyo ein hymarferwyr golwg gwan gan eu bod yn aml yn nodi cleifion sydd mewn perygl o syrthio ac yn aml ddim yn gwybod ble i’w hatgyfeirio. Roedd arweinydd y clwstwr yn teimlo'n gadarnhaol iawn am hyn, a rhoddodd y nyrsys eiddilwch eu manylion cyswllt i mi er mwyn trafod hyn ymhellach. 

Roedd yr ail gyfarfod clwstwr ar 15 Mehefin 2022, gyda'n cyfarfod cydweithredol ar 11 Gorffennaf 2022 oherwydd, yn anffodus, ar ddiwedd Mehefin 2022, bu'n rhaid i Ian Jones gamu i lawr fel arweinydd cydweithredol. Cefais yr anrhydedd o ymgymryd â'r swydd oherwydd, cyn i’r peilot 

ddechrau, nid oedd gennyf lawer o brofiad o waith clwstwr, rôl y CORh na hyd yn oed rôl y BI, roeddwn wedi dysgu llawer iawn wrth gysgodi Ian ac roeddwn i'n teimlo'n barod i fynd â'r peilot ymlaen. 

Roedd cyfarfod clwstwr mis Mehefin yn wahanol iawn i gyfarfod mis Mawrth gan fod y meddygon teulu bellach wedi sefydlu eu cydweithrediad, felly roeddent yn sylweddol llai o ran niferoedd gan eu gwneud yn fwy cytbwys â'r gweithwyr gofal sylfaenol proffesiynol eraill o amgylch y bwrdd. Ers cyfarfod mis Mawrth roeddwn wedi gweithio gyda'r nyrsys eiddilwch i sefydlu llwybr atgyfeirio uniongyrchol ar gyfer ein hymarferwyr golwg gwan ac roeddwn yn falch o ddiweddaru'r clwstwr ar hyn, a chafodd dderbyniad cadarnhaol iawn. Yng nghyfarfod mis Mehefin fe wnaeth meddyg teulu godi mater yn ymwneud ag atgyfeiriadau gan optometreg gofal sylfaenol i feddygon teulu. Roedd ei bryder ynghylch beth i'w wneud pe bai disgwyl i'r meddyg teulu gysylltu â'r claf i drefnu apwyntiad ond yn methu cael gafael arnynt, yn ogystal â’r ffaith fod arwyddion a symptomau gydag atgyfeiriadau yn aml ond dim diagnosis gweithredol nag amserlen wedi ei hawgrymu ar gyfer adolygiad. Awgrymwyd bod optometryddion yn gofyn i'r claf i drefnu apwyntiad a naill ai rhoi'r llythyr atgyfeirio i'r claf neu ei anfon ymlaen. Dywedodd Ian a minnau y byddem yn trafod yn ein cyfarfod cydweithredol nesaf. 

Yng nghyfarfod clwstwr Hydref 2022, cefais fanylion cyswllt Helpa fi i Stopio ar gyfer yr ardal er mwyn i mi gysylltu a cheisio trefnu rhywfaint o hyfforddiant. Cefais ymateb cadarnhaol iawn hefyd i'r awgrym o hyfforddiant cymorth cyntaf iechyd meddwl ar gyfer practisau optometreg Taf Elái, a chefais y dasg o ddod o hyd i gwrs addas a chael pris er mwyn gallu gwneud cais am gyllid i'r clwstwr. Roeddwn hefyd yn gallu codi'r pryder o'n cyfarfod cydweithredol ym mis Gorffennaf, ynghylch cysylltu â meddygfeydd i gael atgyfeiriadau/ymholiadau brys, a'r anawsterau yn cael gafael ar y meddyg ar ddyletswydd. Cytunodd yr arweinydd meddygon teulu i symud hyn ymlaen i'r cyfarfod cydweithredol nesaf ar gyfer meddygon teulu. Roeddwn hefyd yn falch iawn o glywed bod y cydweithrediad meddygon teulu wedi cydnabod ein gwaith o ran gwella atgyfeiriadau.  Yn ystod y cyfarfod clwstwr roedd hefyd yn ddiddorol iawn clywed am y prosiectau eraill sy'n cael eu rhedeg yn yr ardal, a rhannwyd y wybodaeth briodol ynghylch y rhain gyda’r practisau optometreg, e.e. dosbarthiadau Slimming World a ariennir gan y clwstwr ar gyfer cleifion priodol.  

Yn anffodus, ar ddiwrnod fy nghyfarfod clwstwr olaf (18 Ionawr 2023) cafwyd eira sylweddol, a arweiniodd at oedi mawr wrth i mi fynd i mewn i’r practis ac fe wnaeth fy nghlinig bore or-redeg yn sylweddol. Fe wnaeth hyn fy atal rhag mynychu'r cyfarfod clwstwr. Dewiswyd Taf Elái ar gyfer adolygiad cymheiriaid blwyddyn bontio DCC BIPCTM ar 19 Ionawr 2023, a chefais y fraint o allu bod yn bresennol i gynrychioli ein cydweithrediad optometreg. Roeddwn i'n gallu rhoi diweddariad cadarnhaol ar y cynnydd yr oeddem wedi'i wneud fel cydweithrediad, a manteision bod yn rhan o waith clwstwr. 

Gallaf adrodd, yng nghyfarfod clwstwr Ebrill 2023, fy mod wedi gallu casglu llawer o wybodaeth gan y grŵp ynghylch cyfeirio cleifion diabetig sydd newydd gael diagnosis i gynlluniau lleol a bod ein cais am gyllid wedi'i gymeradwyo ar gyfer hyfforddiant iechyd meddwl. Rwyf hefyd yn falch o adrodd, ers gweithredu'r llwybr atgyfeirio i'r nyrsys eiddilwch yr haf diwethaf, eu bod wedi derbyn 14 o atgyfeiriadau gan optometryddion gofal sylfaenol ac wedi gallu helpu’r 

cleifion hyn mewn sawl ffordd gan gynnwys addasiadau i'r cartref, lleihau meddyginiaeth ac atgyfeiriadau i wasanaethau eraill fel y clinig cof ac atgyfeiriadau i ffisiotherapi. Mae'r nyrsys eiddilwch yn dweud eu bod "wedi bod yn falch iawn gyda'r atgyfeiriadau a dderbyniwyd" a bod "y Gwasanaeth Golwg Gwan hefyd wedi bod yn adnodd ardderchog i ni atgyfeirio iddo". 

[bookmark: _Toc134731459]Cyfarfodydd cydweithredol 

Yn ystod y cynllun peilot 12 mis, cafodd cydweithfa Taf Elái 4 cyfarfod personol. Cynhaliwyd y rhain ar nos Lun am 6.30 yng Ngwesty’r Miskin Manor, a mynychwyd pob un o'r 4 cyfarfod gan gynrychiolwyr o 7 o'r 9 practis optometreg yn Nhaf Elái. Rwyf hefyd yn falch o adrodd ein bod wedi ymgysylltu â phractis arall ers hynny, felly dylai fod 8 allan o 9 practis yn bresennol wrth symud ymlaen. Parhaodd y cyfarfodydd hyn am 1-1.5 awr, ac roedd gennym rhwng 8-10 o optometryddion ac optegwyr cyflenwi o gwmpas y bwrdd.

Er bod optometryddion ledled Cymru wedi mynychu cyfarfodydd clwstwr yn y gorffennol fel rhan o rolau gwahanol, mae gwaith cydweithredol yn gysyniad newydd i optometreg. Felly, roedd y cyfarfod cydweithredol cyntaf yn amlinellu’n bennaf pam roedd y peilot yn cael ei gynnal, y manteision i bractisau a chleifion, ac enghreifftiau o ffyrdd y gallai optometreg gyfrannu at eu clwstwr. Gwnaeth Optometreg Cymru gyflwyniad i ddechrau, a ddilynwyd gan drafodaeth grŵp. Roedd Ian a minnau'n falch o weld ymgysylltu mor dda gan y grŵp hyd yn oed yn y cyfarfod cyntaf hwn, gydag un cynrychiolydd practis yn awgrymu, ac yn gwirfoddoli i greu, pecyn locwm ar gyfer Taf Elái. Mae'r pecyn hwn, sydd ynghlwm fel atodiad 1, yn cynnwys manylion y gwasanaethau optometreg gofal sylfaenol a ddarperir yn Nhaf Elái gyda manylion cyswllt, yn ogystal â'r manylion ar gyfer atgyfeirio i ofal eilaidd. 

Wrth drefnu cyfarfod cydweithredol Gorffennaf 2022, roeddwn yn ymwybodol iawn mai'r unig eitem ar yr agenda oedd y diweddariad o’r cyfarfod clwstwr, ac nid oeddwn am i'r cyfarfod hwn gael ei weld fel ffrwd wybodaeth o'r brig i lawr. Pan anfonwyd y gwahoddiad i'r practisau, yn cadarnhau'r amser, y dyddiad a'r lleoliad, anfonwyd Ffurflen Microsoft gydag ef. Roedd, yn syml, yn cynnwys y cwestiwn "Beth yw'r rhwystrau mwyaf i'ch diwrnod o ran y clinig yn rhedeg yn esmwyth?" Er bod yr ymatebion yn ddienw, cefais 7 ymateb, felly mae'n debygol bod pob practis wedi ymateb mewn gwirionedd, ac roedd hyn o gymorth i lunio ein hagenda. Roedd gennym hefyd 2 gynrychiolydd o Iechyd Cyhoeddus Cymru ar ddechrau ein cyfarfod i drafod a allai menter Gofal Sylfaenol Gwyrddach Cymru weithio fel rhan o gydweithrediad, yn hytrach nag ar gyfer practisau unigol yn unig. Fe wnaethon nhw esbonio'r cynllun ac yna ein gadael ni i drafod. Ar y pwynt hwn, yr unig awgrym oedd ynghylch casgliadau biniau eitemau miniog. Ar hyn o bryd, mae'n ofynnol i bob contractwr optometreg annibynnol ddarparu eu biniau eitemau miniog eu hunain a threfnu casgliadau. Awgrymwyd pe byddem yn gwneud hyn fel grŵp, a bod gennym gasgliadau ar yr un rowndiau, y gallai fod o fudd ariannol i bractisau a lleihau'r tanwydd sydd ei angen ar gylchoedd casglu. Cafodd y grŵp y dasg o feddwl am unrhyw awgrymiadau eraill cyn cyfarfod yr hydref. Trafodwyd yr ymatebion o’r 

Ffurflenni Microsoft, ond yn anffodus nid oedd y rhan fwyaf o'r rhain yn briodol ar lefel clwstwr (e.e. gormod o waith papur o apwyntiadau Archwiliad Iechyd Llygaid Cymru (AILlC) ac anawsterau yn cael gafael ar ddamweiniau llygaid). Fodd bynnag, roedd hyn yn rhoi lle diogel i bractisau drafod y materion hyn, ac roeddwn yn gallu rhoi adborth ar y materion hyn 
i'r Bwrdd Iechyd. Buom hefyd yn trafod y sylwadau gan y meddygon teulu ynghylch atgyfeiriadau o optometreg i feddygon teulu. 

Cytunodd y practisau i roi adborth i'w cydweithwyr y byddai'n well gan feddygon teulu i ni roi cyfarwyddyd i’r claf drefnu apwyntiad meddyg teulu os oes angen, ac i nodi'n glir ar yr atgyfeiriad y rheswm dros yr atgyfeiriad yn ogystal ag awgrym o amserlen ar gyfer yr apwyntiad hwn. Nodwyd os oes pryder brys, ei bod yn aml yn anodd cael gafael ar feddygfeydd gan fod ciwiau yn aml i siarad â'r dderbynfa dros y ffôn, a chytunais i godi hyn yn y cyfarfod clwstwr nesaf ym mis Hydref. Fel grŵp, penderfynwyd hefyd i gael y cyfarfod cydweithredol nesaf cyn y cyfarfod clwstwr, gan wneud i'r system deimlo'n llai o’r brig i lawr yn y dyfodol, a chytunwyd i roi cynnig ar hyn ym mis Hydref 2022. 

Cynhaliwyd y cyfarfod cydweithredol nesaf ar 10 Hydref 2022, cyn y cyfarfod clwstwr oedd wedi'i drefnu ar gyfer 19 Hydref 2022. Oherwydd llwyddiant cyfarfod cydweithredol Gorffennaf 2022, ynghyd â phractisau yn anfon eitemau agenda ymlaen llaw, roedd digon o eitemau i'w trafod ar yr agenda. Yn anffodus, ni fu unrhyw feddyliau na datblygiadau pellach ar sut y gallai cydweithrediad symud Menter Gofal Sylfaenol Gwyrddach Cymru yn ei blaen, ac roedd ein syniad gwreiddiol o gasgliadau biniau eitemau miniog wedi arafu gan y bu trafodaethau ynghylch biniau eitemau miniog a'u casgliadau yn y contract optometreg newydd sy'n cael ei drafod. Roedd y prif destunau trafod yn ystod cyfarfod cydweithredol Hydref 2022 yn ymwneud â chyfeirio cleifion i wasanaethau eraill sydd ar gael yn yr ardal a chymorth cyntaf iechyd meddwl.  Roedd arweinydd y clwstwr wedi cysylltu â mi, ac yn awyddus i optometryddion yn Nhaf Elái ymgysylltu â'r tîm rhoi'r gorau i smygu Helpa Fi i Stopio lleol, fel bod yr un negeseuon yn cael eu rhoi i gleifion ar draws pob tîm gofal sylfaenol yn Nhaf Elái. Gofynnwyd rhai cwestiynau ynghylch posteri/taflenni, hyfforddiant ac unrhyw gymhelliant ariannol i gymryd rhan, y byddwn yn mynd â nhw i'r cyfarfod clwstwr. Dywedodd un practis hefyd eu bod wedi gorfod atgyfeirio claf i’r tîm Argyfwng yn Ysbyty Brenhinol Morgannwg am fod ganddynt broblemau iechyd meddwl acíwt yn dilyn llawdriniaeth ocwlar. Pan godwyd hyn, dywedodd practis arall eu bod nhw hefyd wedi cael achos tebyg yn y practis. Wrth drafod, cytunodd pob practis nad yw cymorth cyntaf iechyd meddwl yn rhywbeth yr oeddem yn teimlo ein bod wedi cael hyfforddiant ynddo ac y byddai gennym ddiddordeb mewn rhywfaint o hyfforddiant pellach. Ar hyn o bryd, mae'r rhan fwyaf o bractisau yn atgyfeirio unrhyw bryderon iechyd meddwl at feddyg teulu'r claf. Cytunais i fynd â hyn i'r cyfarfod clwstwr nesaf hefyd. 

Cynhaliwyd y cyfarfod cydweithredol terfynol ar gyfer y peilot ar 16 Ionawr 2023. Ers y cyfarfodydd cydweithredol a chlwstwr diwethaf, roeddwn wedi derbyn y wybodaeth gyswllt ddiweddaraf ar gyfer yr holl feddygfeydd teulu yn Nhaf Elái, yr oeddwn wedi'i dosbarthu ond roeddwn yn gallu sicrhau ei bod wedi cael ei derbyn a'i dosbarthu i'r aelodau staff perthnasol ym mhob practis. Roeddwn hefyd yn gallu rhoi'r wybodaeth ddiweddaraf i'r grŵp am y cyrsiau hyfforddiant iechyd meddwl yr oeddwn wedi dod o hyd iddynt, 

i gael eu hadborth cyn symud hyn ymlaen i'r clwstwr. Unwaith eto, codais fater y tîm rhoi’r gorau i smygu Helpa Fi i Stopio ond cefais rywfaint o betruso eto. Y pryderon oedd bod rhoi'r gorau i smygu yn debygol o fod yn rhan o'r contract optometreg newydd, ac nad oedd ymarferwyr eisiau gorfod ailadrodd yr hyfforddiant eto mewn ychydig fisoedd. 

Ers hynny, mae practisau wedi cytuno i gael y tîm Helpa fi i Stopio i fynychu ein cyfarfod cydweithredol nesaf. Nododd practisau eu bod wedi gweld cynnydd sylweddol mewn cleifion diabetig math 2 oedd newydd gael diagnosis, sydd â llawer o gwestiynau yn aml, rhai ohonynt ddim yn briodol i optometryddion eu hateb. Dywedodd practisau nad oeddent yn gwybod ble i gyfeirio'r cleifion hyn, heblaw am yn ôl at y nyrs diabetig yn eu meddygfa. Adroddodd cynrychiolydd un practis ei fod wedi cyfeirio rhai cleifion i ap My Desmond, ac roedd un claf wedi adrodd yn ôl ei fod yn llwyddiannus iawn. Cefais y dasg o godi hyn yn y cyfarfod clwstwr nesaf, i weld a oedd hyn yn cael ei gymeradwyo gan y clwstwr, neu a oedd ffordd fwy priodol o gyfeirio'r cleifion hyn. Rydym hefyd yn trafod lleoliadau yn y dyfodol ar gyfer cyfarfodydd wrth symud ymlaen, oherwydd pan fyddai’r ffrwd ariannu yn newid yn y chwarter nesaf, ni fyddai gennym gyllid ar gyfer llogi lleoliadau mwyach. Roedd y grŵp yn amharod i newid i gyfarfodydd rhithwir, a phenderfynwyd gwirfoddoli gofod ystafell pe bai gennym ystafell ddigon mawr i ddarparu ar gyfer y grŵp. 

Rhwng mis Gorffennaf a mis Hydref 2022, estynnais allan i arweinydd y cydweithrediad fferylliaeth. Ar hyn o bryd mae gennym 3 optometrydd presgripsiynu annibynnol yn Nhaf Elái, ac roeddwn yn awyddus i sicrhau bod y berthynas rhwng optometreg a fferylliaeth yn cael ei gwella i wneud taith y claf mor esmwyth â phosibl. Ar y cyfan, roedd yr adborth gan fferylliaeth yn gadarnhaol iawn, ond roedd sôn weithiau nad oedd gorchmynion wedi'u llofnodi yn cael eu hysgrifennu ar lythyr papur pennawd a bod optometryddion yn gwneud cais am feddyginiaethau trwy'r Cynllun Anhwylderau Cyffredin nad oedd ar y cyffurlyfr hwnnw, oedd yn ei wneud yn lletchwith i'r fferyllydd oedd wedyn yn gorfod awgrymu meddyginiaeth wahanol neu godi tâl ar glaf oedd wedi cael gwybod y byddai'r gost yn cael ei thalu gan y GIG. Rhoddais sicrwydd i arweinydd y cydweithrediad fferylliaeth y byddwn yn bwydo hynny yn ôl. Soniais hefyd fod ein optometryddion IP weithiau yn gweld cleifion sydd angen meddyginiaeth, ond nad ydynt yn gwybod beth maent yn ei gymryd ar hyn o bryd. Yn y sefyllfaoedd hyn, mae’n rhaid i'r claf naill ai ffonio rhywun gartref i ddarganfod hyn neu os nad yw hyn yn bosibl, rhaid i'r optometrydd ffonio'r meddyg teulu ond nid yw hyn bob amser yn hawdd nac yn amserol, gan arwain at oedi wrth ysgrifennu'r presgripsiwn ac oedi yn y clinig. Roedd gen i ddiddordeb yn cael gwybod a fyddai'r fferyllwyr yn yr ardal yn gallu helpu yn y sefyllfaoedd hyn a bod yn bwynt cyswllt i wirio am ryngweithio ynghylch meddyginiaeth cyn anfon y claf allan o’r practis gyda phresgripsiwn.. 

O'r cychwyn cyntaf, cafodd y ddau ohonom gymorth gwych gan OC, cynghorydd optometreg BIPCTM Tim Palmer, Sian Evans o Iechyd Cyhoeddus Cymru a Helen Haslett a oedd yn y swydd fel cymrawd clinigol AaGIC gyda ffocws ar waith cydweithredol a chlwstwr ar y pryd. Yn anffodus, daeth cymrodoriaeth blwyddyn AaGIC Helen Haslett i ben ym mis Awst 2022, tua hanner ffordd trwy'r peilot hwn. Roedd cymorth Helen yn amhrisiadwy a hyd at Awst 2022 roeddem wedi trefnu sesiynau dal i fyny bob mis i helpu Ian a minnau i lywio'r broses. Rwy'n ddiolchgar iawn i Helen am ddarparu cyfoeth o wybodaeth, papurau defnyddiol a ffynonellau gwybodaeth a chysylltiadau. Mae safle Gwella, yr oedd Helen yn ymwneud yn helaeth â'i ddatblygu, hefyd wedi bod yn ffynhonnell wybodaeth hynod ddefnyddiol yn ogystal â chynnal modiwlau arweinyddiaeth. Rwy'n awyddus i sicrhau bod gan bob arweinydd cydweithredol fynediad i'r wefan hon. 

Taliadau Cydnabyddiaeth

Rwy'n credu bod y ffioedd a nodwyd ar gyfer ymgysylltu gan y practisau, yn ogystal â'r ffi ar gyfer yr arweinydd optometreg, yn foddhaol ar gyfer mynychu cyfarfodydd ac ymgysylltu prin rhwng cyfarfodydd. Yn Nhaf Elái, rydym yn cynnal 4 cyfarfod clwstwr y flwyddyn sy'n parhau am ryw 2 awr, ac mae'r cydweithrediad yn cyfarfod 4 gwaith y flwyddyn hefyd gyda’r cyfarfodydd yn parhau am ryw awr a hanner. Fodd bynnag, rwy'n deall bod rhai clystyrau'n cyfarfod yn fwy rheolaidd ac felly efallai y bydd y cydweithrediad am gyfarfod yn fwy rheolaidd hefyd. Efallai y bydd rhywfaint o wrthwynebiad am hyn am mai dim ond 4 taliad chwarterol sydd ar gael, er gwaetha’r gwaith sy'n cael ei wneud a faint o gyfarfodydd a fynychir.  Rwy'n amau wrth symud ymlaen, y bydd prosiectau mwy yn gofyn am geisiadau am gyllid i'r clwstwr cyn iddynt ddechrau a allai achosi oedi gyda phrosiectau. 

Roedd cydweithredfa Taf Elái yn lwcus, pan ddatblygodd un o'n haelodau y pecyn locwm, fel y trafodwyd yn flaenorol, bod OC wedi gallu ei ad-dalu am ei amser am ei fod yn brosiect mawr. Yn anffodus, mae'n debygol y bydd angen diweddaru hyn yn rheolaidd ac os nad oes cyllid ar gyfer hyn gall fod yn anodd dod o hyd i wirfoddolwr i wneud hynny. 

Roeddwn yn siomedig i ddarganfod na fyddai cyllid ar gael i logi lleoliadau ar gyfer y cyfarfodydd hyn, gan fod cydweithrediad Taf Elái wedi canfod bod cyfarfodydd wyneb yn wyneb yn gweddu i'n grŵp ni yn fwy na chyfarfodydd rhithwir. Rydym wedi gweithio o gwmpas hyn trwy bractisau sydd ag ystafell ddigon mawr i ddarparu ar gyfer y cyfarfodydd cydweithredol sy'n gwirfoddoli eu lle, er mwyn i’n cyfarfodydd allu parhau wyneb yn wyneb wrth symud ymlaen. 

Byddai hefyd wedi bod yn ddefnyddiol cael cefnogaeth ysgrifenyddol ar gyfer cyfarfodydd cydweithredol. 
Danielle Price 
Arweinydd Cydweithrediad Proffesiynol Optometreg
Clwstwr Taf Elái, Bwrdd Iechyd Cwm Taf Morgannwg 

